
 � Azərbaycanda coğrafiya və torpaqşünaslıq elmlərinin 

müxtəlif sahələrinin təşəkkül tapmasında, bir sıra yeni elmi 
istiqamətlərin bugünkü simasının müəyyənləşməsində görkəmli 
təbiətşünas alim, respublika Dövlət Mükafatı laureatı, Əməkdar 
elm xadimi, akademik Həsən Əlirza oğlu Əliyevin müstəsna 
xidmətləri vardır. Həsən Əliyev bütün zəngin fəaliyyəti dövründə 
ətraf mühitin mühafizəsi, ekoloji tarazlıq və ölkənin təbii 
sərvətlərindən səmərəli istifadə üzrə kompleks proqram və silsilə 
layihələri daim uğurla həyata keçirmişdir. 

Vətənə təmənnasız  xidməti ilə 
yaddaşlarda yaşayan şəxsiyyətlər 
sırasında akademik Həsən Əliyevin 
xüsusi yeri vardır. Ömrünü xalqının 
xoşbəxtliyinə sərf  edən bu böyük 
şəxsiyyətin həyatı  və yaradıcılığı 
gələcək nəsillər üçün əsl nümunə 
məktəbidir. XX əsrin əvvəllərində 
dünyaya göz açan Həsən Əliyev 
taleyin sərt və acı rüzgarı ilə üzləşsə 
də, fitri qabiliyyəti, təhsilə olan sonsuz 

marağı sayəsində əvvəlcə Kənd 
Təsərrüfatı Texnikumunu, sonra isə ali 
məktəbi vaxtından əvvəl bitirmişdir...

1907-ci ildə Qərbi Azərbaycanda 
anadan olan Həsən Əliyevin doğma 
Comərdli kəndi 1918-ci ilin yazında 
quldur Andronikin basqınına məruz 
qalanda ailəsi ilə Naxçıvana üz tutur. 
Burada axşam məktəbində və Kənd 
Təsərrüfatı Texnikumunda oxuyur, 
sonra Gəncəyə gedib ali təhsil alır, 
eyni zamanda,  aspiranturanı biti-
rir.  SSRİ EA Azərbaycan filialının 
torpaqşünaslıq bölməsində elmi işçi və 
elmi katib işləyir. Elə həmin vaxtdan 
da xam torpaqların tədqiqinə başlayır. 
Gərgin zəhməti “Pirsaat düzünun tor-
paqları və ondan istifadə yolları” adlı 
ilk monoqrafiyası ilə nəticələnir.

Böyük Vətən müharibəsi illərində 
orduda zabit kimi xidmət edən Həsən 
Əliyev cəbhədən qayıtdıqdan sonra 
yenidən əvvəlki iş yerinə dönür. SSRİ 
EA Azərbaycan filialının coğrafiya 
bölməsinə rəhbərlik edir. 1944-cü 
ildə kənd təsərrüfati elmləri namizədi 
alimlik dərəcəsinə layiq görülməsi onu 
həmişəlik elmə bağlayır. Doqquz il 
sonra isə Həsən müəllim Azərbaycan 

EA-nın akademiki kimi yüksək elmi 
ada layiq görülür. 

Elmi-tədqiqatla  bərabər təşkilati 
işlərlə də ciddi məşğul olan alim 
Torpaqşünaslıq İnstitutunun elmi işlər 
üzrə direktor müavini (1944-1949), 
Botanika İnstitutunun direktoru (1949-
1952), Azərbaycan KP MK-nın katibi  
(1952) vəzifələrində də çalışıb.

Həsən Əliyev Azərbaycan EA-nın 
yaradılmasından sonra elmi kadrların 

hazırlanmasında da böyük əmək sərf 
edib. Eyni zamanda,  1937-1944-cü 
illərdə torpaqşünaslıq və coğrafiya 
bölmələrinin yaradılmasında mühüm 
rol oynayıb. 

O dövrdə dünyanın bir çox 
ölkələrində, o cümlədən keçmiş 
SSRİ-də ətraf mühitin çirklənməsi 
kütləvi hal almışdı.  Bu zaman 
meşələrin intensiv qırılmasını, suyun, 
havanın, torpağın zəhərlənməsini, 
bitki və heyvanat aləminin məhv 
edilməsini, “Qırmızı kitab”a düşən 
canlıların təhlükəyə məruz qalması-
nı ört-basdır edən sovet dövlətində 
bir qrup qabaqcıl alim ətraf mühi-
tin mühafizəsinin zəruriliyini elmi 
biliklərlə əsaslandırırdı. Onların 
arasında akademik Həsən Əliyev də 
var idi. Xatırladım ki, o, ətraf mühitin 
mühafizəsi işinə hələ 1955-ci ildə 
Azərbaycan EA-nın təbiəti mühafizə 
üzrə komissiyasında sədr kimi başla-
mışdı. Sonralar alimin  təşəbbüsü ilə 
akademiyanın Coğrafiya İnstitutunda 
“Təbiətin mühafizəsi”  şöbəsi açıldı 
və həmin şöbəyə institutun direktoru 
akademik Həsən Əliyev şəxsən özü 
rəhbərlik etməyə başladı. 

Ətraf mühitin mühafizəsi 
ilə əlaqədar böyük alimin elmi 
düşüncələri, narahatlıqları məhz onun 
“Həyəcan təbili” kitabında öz əksini 
tapdı. 1982-ci ildə işıq üzü görən 
bu kitab həqiqətən füsunkar, zəngin 
flora və faunaya malik Azərbaycan 
təbiətinin mühafizəsinin zəruriliyi 
ilə əlaqədar çalınan həyəcan təbili 
idi. Təsadüfi deyil ki, akademik öz 
fikirlərini oxucuları ilə bölüşərək 
yazırdı: “Əlimə qələm alarkən 
torpağın tədqiqindən başladım. 
Bəs torpağın dərdi? Torpağın dərdi 
çoxdur. Onu düşünmək, görmək və 
hiss etmək lazımdır. Torpaq dilə gəlib 
şikayətləndi. Kimdən? “Özünün süd 
verib, bəslədiyi” insanlardan, sinəsinə 
yara vuranlardan, gözlərinə zəhər tozu 
üfürənlərdən. Mən isə torpağın övlad-
larından biri kimi haray saldım, dövri 

mətbuatda məqalələrlə çıxış etdim, 
dedim ki, qoy səsimi hamı eşitsin. 
Oxucular səsimə səs verdilər. Dedilər 
ki, “təbil çal”, qoy hamı eşitsin. 
Kitabın adını da nəşriyyat, dostlarım 
qoydular: “Həyəcan təbili”. Dedilər 
ki, “Həyəcan təbili”ni haradan asaq ki, 
hamı eşitsin. Dostlarımdan biri dedi: 
“Həyəcan təbili”ni insanların qulağı-
nın dibindən asmaq lazımdır...”.

Ümummilli liderimiz Heydər 
Əliyev vaxtilə yazırdı: “Təbii sərvətlərə 
qayğı ilə yanaşılması, planetin  gene-
fondunun qorunması, ekoloji sağlamlıq 
və digər qlobal problemlər ayrılıqda hər 
bir dövləti ciddi düşündürsə də, yalnız 
birgə səylərlə həll etmək mümkündür... 
Təbiətin ölkəmizə bəxş etdiyi zəngin 
sərvətlərə xüsusi qayğı ilə yanaşmaq, 
belə misilsiz xəzinələri bəşəriyyətin 
gələcəyi naminə qorumaq üzərimizə 
düşən başlıca vəzifələrdəndir...”.  
Akademik Həsən Əliyev bu vəzifələri 
diqqətlə dəyərləndirir və deyirdi ki, 
təbiətin bizə bəxş etdiyi ən qiymətli 
sərvət torpaqdır. Torpaq çörək ağacımız 
olmaqla bərabər, həm də yaşayışımızın 
əsasını təşkil edir. Əslində alim tor-

pağın müqəddəsliyinin səbəbini onun 
həyat mənbəyi olmasında görürdü.

Həsən müəllim təbiətə qarşı son 
dərəcə həssas və qayğıkeş münasibət 
bəsləyirdi. Təbiətlə bağlı heç nə onun 
nəzərindən qaçmırdı. Bir misal deyim. 
Narbənd ağacı nadir ağaclardan 
sayılır. Deyilənə görə, bir dəfə Həsən 
Əliyev Naxçıvanda olarkən yolu 
Böyükdüz maili-düzənliyindən keçir. 
Birdən diqqətini Narbənd ağaclarının 
tüstüləndiyi çəkir. Yaxınlaşıb görür 
ki, ağaclara od vurulub. Ağacların 
xilasına kömək edə bilməyəcəyini 
başa düşüb özünü danlayır. “Harda-
san, ay Mirzə Cəlil”- deyə, dərindən 
köks ötürür. Başını qucaqlayıb sanki 
ağaclarla birgə fəryad edir... Deyirlər 
ki, bu məqamda onu dindirən olsaydı, 
yəqin ki, uşaq kimi hönkür-hönkür 
ağlayacaqdı... Yenə Mirzə Cəlili düşü-

nüb dodaqaltı pıçıldayır: Bu insanlar 
ayılmadı ki, ayılmadı...

Həsən Əliyevin elmi fəaliyyəti 
çoxcəhətlidir. O, bir sıra elmi-tədqiqat 
institutlarına rəhbərlik etmiş və neçə-
neçə görkəmli alimin yetişməsində 
mühüm rol oynamışdır. Bununla 
bərabər, dünyanın bir sıra ölkələrində  
Azərbaycan təbiətinin spesifik 
xüsusiyyətləri ilə əlaqədar mühazirələr 
oxumuş və onun genetik-coğrafi 
cəhətdən öyrənilməsini məqsədəuyğun 
hesab etmişdir. 

Akademik Həsən Əliyev 
təbiətşünaslıq elminə böyük töhfələr 
verən çoxsaylı qiymətli kitabların 
müəllifidir. Bu kitabların arasında   
“Həyəcan təbili”nin xüsusi yeri var.  
Akademik “Həyəcan təbili” kitabında 
yazırdı: “Meşələr böyük sərvətdir, 
əvəzsiz xəzinədir... Ərazisinin 25-30 
faizi meşə ilə örtülü olan bir ölkədə 
heç vaxt quraqlıq  təhlükəsi yaranmaz, 
tarlalarından isə daim sabit və yüksək 
məhsul götürülər...”.

Həsən Əliyevin elmi fəaliyyətini 
statistik rəqəmlərlə ifadə etsək, deyə 
bilərik ki, o, 500 elmi əsərin, onlarla 

kitab və monoqrafiyanın müəllifi ol-
muşdur.  Rəhbərliyi ilə ölkəmizdə bö-
yük alimlər dəstəsi – 40-a qədər elmlər 
namizədi,  8 elmlər doktoru yetişmiş-
dir. Həsən müəllimin elmi varisliyini 
bu alimlər nəsli qorumuş və inkişaf 
etdirmişlər. Torpaqşünaslıq, coğrafiya, 
əkinçilik, təbiəti mühafizə və digər 
elmi istiqamətlərdə aparılan tədqiqat 
işləri öz bəhrəsini vermişdir. Respub-
likamızda bu sahələrdə elmi sistemlər 
qurulmuş və praktik fəaliyyət uğurlu 
nəticələr verməyə başlamışdır. Akade-
mik Həsən Əliyevin elmi irsi bu gün 
də xalqına xidmət etməkdədir.  

Həsən müəllim yalnız elmi 
fəaliyyətlə kifayətlənməmiş, elmin 
təbliği, cəmiyyətin maarifləndirilməsi  
və jurnalistika  sahəsində mühüm  
işlər görmüşdür. Hələ 1925-ci il 
oktyabr ayının 5-də “Şərq qapısı” 

qəzetində “Bizə də teatr lazımdır”, 
1929-cu ildə “Molla Nəsrəddin” jurna-
lında “Müəllim lazımdır” məqalələrini 
dərc etdirməsi bunun bariz ifadəsidir. 
Onu da xatırladım ki,   Həsən Əliyev 
bu fəaliyyətini  ömrü boyu davam 
etdirmişdir. Belə ki, o, uzun illər  
“Azərbaycan təbiəti” jurnalının baş re-
daktoru olmuş, respublikanın müxtəlif 
mətbuat orqanlarında aktual publisis-
tik elmi məqalələrlə çıxış etmişdir.

Burada diqqətçəkən bir məqamı 
da qeyd etmək istərdim. 1970-ci 
ildən etibarən Həsən Əliyevin elmi 
fəaliyyətinin yeni dövrü başlanır. 
Bu dövrdə onun “Meşələrin torpaq 
prosesinə təsiri”, “Azərbaycanın Kür-
boyu-Tuqay meşələri”,  “Yaşıl sərvətin 
keşiyində”,  “Naxçıvan MSSR-nin 
torpaqları”, “Böyük Qafqazın torpaq-
ları”, “Azərbaycanın torpaq ehtiyatla-
rı, onlardan səmərəli istifadə olunması 
və qorunması” və s. kimi dəyərli 
kitabları nəşr olunur. Alimin əsərləri 
keçmiş SSRİ-nin sərhədlərini aşaraq 
ABŞ, Fransa, Belçika, Şərqi Avropa 
ölkələrində, Vyetnam və Yaponiyada  
geniş içtimaiyyətə çatdırılır. 

Həsən Əliyev məktəbinin 
yetirmələri çoxdur. İndi respublikanın 
elmi-tədqiqat institutlarında, ali təhsil 
ocaqlarında çalışan onlarca torpaqşü-
nas alim vaxtilə akademikin  diqqət və 
qayğısı ilə əhatə olunmuşlar.   

Akademik Həsən Əliyevin bir 
şəxsiyyət kimi böyüklüyü təkcə 

onun tədqiqatları, elmi kəşfləri, 
humanistliyi, vətənpərvərliyi ilə 
məhdudlaşmamışdır. O, geniş qəlbinin 
hökmü ilə doğma Azərbaycanın 
kənd və qəsəbələrini qarış-qarış 
gəzmiş, zəhmətkeş insanlarla gö-
rüşmüş, problemlərini öyrənmiş, 
onları təbiətin mühafizəsi ilə əlaqədar 
maarifləndirmişdir. 

Həsən Əliyevin şöhrəti, elmi 
kəşfləri coğrafi sərhəd tanımırdı. 
O, demək olar ki, dünyanın əksər 
ölkələrində beynəlxalq elmi konf-
ranslara, forumlara dəvət alır, doğma 
Azərbaycanı, onun füsunkar təbiətini 
elmi məruzələri ilə təbliğ edirdi. 

Akademikin  xatirəsinə ən böyük 
abidə Azərbaycan təbiətinin yaşıllaşdı-
rılmasına qayğı, təbiətin sağlamlaşdı-
rılmasıdır. Respublikamızda Prezident 
İlham Əliyevin ətraf mühitin, xüsusilə 
yaşıllıqların mühafizəsi və artırılma-
sı ilə bağlı tapşırıq və tövsiyələrinə 
uyğun olaraq Ekologiya və Təbii 
Sərvətlər Nazirliyinin dəstəyi, habelə  
rayon rəhbərlərinin təşkilatçılığı ilə 
davamlı olaraq ağacəkmə kampani-
yası keçirilir. Yaşıllaşdırma, abadlıq, 

səliqə-sahman yaratmaqla bağlı 
görülən işlər ölkəmizin ekologiyasının 
sağlamlığına  və  gözəlliyinə, insan-
larımızın  rahatlığına  xidmət edir. Bu 
istiqamətdə reallaşdırılan tədbirlər 
davamlı xarakter daşıyır. 

Azərbaycanın Birinci vitse-pre-
zidenti Mehriban xanım Əliyevanın 

ekologiyamıza, təbiətimizə böyük qay-
ğısı da göz önündədir. Onun bu sahədə 
gördüyü işlər nəinki ölkəmiz, eləcə də 
dünyanın bütün  təbiətsevərləri üçün 
əvəzsiz örnəkdir. 

Böyük alim sələflərini yad etdiyi 
kimi, xalqımız və dövlətimiz də alimin 
ölkə qarşısında əvəzsiz xidmətlərini 
unutmur və unutmayacaqdır. Bunun 
bariz nümunəsi kimi Azərbaycan 
Prezidenti İlham Əliyevin respub-
likamızda görkəmli elm və dövlət 
xadimi akademik Həsən Əliyevin 110 
illik yubleyini qeyd etmək haqqında 
sərəncamı xalqımızın ürəyindən xəbər 
verir. 

Göründüyü kimi, Həsən Əliyev 
xalqın və dövlətin tərəqqisi üçün 
əvəzedilməz işlər görmüşdür. Aka-
demik elmi və ictimai fəaliyyəti ilə 
ölkəmizin, xalqımızın beynəlxalq  
arenada tanınmasında, layiq oldu-
ğu mövqeyi qazanmasında dünya 
ictimaiyyətinin diqqətini Azərbaycana  
yönəldə bilmişdir. 

Bəxtiyar HÜSEYNOV, 
ekoloq- jurnalist

AZƏRTAC və Kazinformun beynəlxalq platformalarda 
daha sıx əməkdaşlığı üçün real imkanlar var

 � AZƏRTAC və Kazinform uzun illərdən 
etibarən davam edən tərəfdaşlıq əlaqələrini yeni 
səviyyəyə qaldırmaq və daha da dərinləşdirmək 
niyyətindədir. 

Azərbaycan və Qazaxıstanın 
iki aparıcı xəbər agentliyi ara-

sında əlaqələrin perspektivləri 
AZƏRTAC-ın baş direktoru As-

lan Aslanovun Kazinformun baş 
redaktoru Bibinor Tanelbayeva 
ilə görüşündə müzakirə edilib. 

AZƏRTAC-da keçirilən 
görüşdə beynəlxalq infor-
masiya təşkilatlarında birgə 
fəaliyyətin əhəmiyyəti xüsusi 
vurğulanıb. Qeyd olunub ki, 

iki dost və qardaş ölkənin 
əsas xəbər agentliklərinin 
beynəlxalq platformalar-
da daha sıx və səmərəli 
əməkdaşlığı üçün real imkanlar 
mövcuddur. AZƏRTAC hazır-
da Dünya Xəbər Agentlikləri 
Konqresi, Asiya və Sakit 
Okean Ölkələri İnformasiya 
Agentlikləri Təşkilatı (OANA) 
və Türkdilli Xəbər Agentlikləri 
Birliyinə sədrlik edir. “Ötən 
ilin noyabrında OANA-nın 
Bakıda keçirilən XVI Baş 
Assambleyasında Kazinform 
texniki komitənin üzvü seçildi. 
Kazinforma bu təşkilatda 
fəaliyyətini genişləndirmək 
üçün AZƏRTAC lazımi dəstək 
göstərməyə hazırdır”, - deyə 
baş direktor bildirib. 

Bibinor Tanelbayeva 
Kazinformun media qurum-
larda AZƏRTAC ilə daha sıx 
əməkdaşlıqda maraqlı oldu-
ğunu, birgə layihələrin həyata 
keçirilməsini dəstəklədiyini 
qeyd edib. 

Görüşdə əlaqələrin 
intensivləşdirilməsi yolları, 
habelə müasir medianın inkişaf 
istiqamətləri ətrafında fikir 
mübadiləsi aparılıb.

“YARAT”da “Dağılaraq zirvələrə doğru 
qalxırıq” adlı qrup sərgisi açılıb

 � “YARAT” Müasir İncəsənət Məkanının 
təşkilatçılığı ilə “Dağılaraq zirvələrə doğru qalxırıq” 
adlı qrup sərgisi açılıb.

“YARAT” Müasir İncəsənət 
Mərkəzində açılan sərgi müxtəlif 
mədəniyyətlərin tarixinə və monu-
mentallığa, habelə insan entropi-
yasının və yenidən oyanışın sabit 
vəziyyətinə münasibətləri araşdı-
rır. Sərgi Reza Arameşin, Vaciko 
Çaçxianinin, Yan Fabrın, Qoşka 
Matsuqanın və Stefen Q.Rodsın 
yaratdığı əsərlər vasitəsilə itki və 
unutqanlıqla davamlı mübarizə 
apararaq, irəli getmək üçün ikili 
ambisiyadan yararlanır.

Vaciko Çaçxianinin “Lakin 
ah, mənim düşmənlərim və oh, 
mənim dostlarım - hər iki tərəfdən 
yanan şam” əsəri sənətkarın 
“Orada olmayan qış” adlı filmi ilə 
söhbətdən bəhs edir.

Öz iti ilə birlikdə Gürcüstanın 
əsrarəngiz mənzərəsindən ötüb 
keçən ortayaşlı qafqazlı bir kişi 
yük maşınının arxasınca əcaib 
bir sosialist abidəsi sürükləyir. 
Zahirən çox adi görünən bu yol 
gəzintisi o dövrdə yaşamış nəslin 
tarix itkisini ifadə edir. Qarşı-
sıalınmaz itki hekayəsi Stefen 

Q.Rodsın “Vilkommen fərziyyəsi” 
əsərinin faciəvi quruluşu ilə bir az 
da gücləndirilir. Bu əsər xüsusilə 
də Nyu-Orleanın son və tarixi 
təcrübəsini əks etdirərək, bizim 
nəslin üzləşdiyi ekoloji və iqti-
sadi iflasın qəbul edilməməsinin 
fəlakətli nəticələrinə toxunur.

Növbəti məkanda Qoşka 
Matsuqanın “Başlanğıcdan əvvəl 
və yekundan sonra” silsiləsindən 
olan iki əsər robotlar tərəfindən 
çəkilmiş rəsmlərin (Patrik 
Tresset hazırlamışdır) siyahısı-
nı təqdim edir. Sivilizasiyanın 
keçdiyi tərəqqi yolu ardından 
bəşəriyyətin yaradıcı və dağı-
dıcı proseslərinə nəzər salınır. 
Rəssamın “Bəşəriyyətin oyanması 
və onun dağıdıcı təbiəti” əsəri 
ibtidai dövrün ox ucluqlarından 

tutmuş, müasir heykəllərə qədər 
həm yerli, həm də ümumdün-
ya tarixi və bədii artefaktlarını 
ehtiva edir. İnstalyasiya, robot 
texnologiyası vasitəsilə bilik və 
mədəni istehsalda növbəti addım 
kimi texnoloji tərəqqini təqdim 
edir. Robotlar tərəfindən çəkilmiş 
təsvirlərə qarşı isə Yan Fabrın əllə 
çəkilmiş “Yerdən ulduzlara gedən 

yol çəkilməyib” 
monumental 
parusini təqdim 
olunur. Əsər 
gecə heyvanların 
yuxuya getdiyi və 
gündüz heyvanla-
rın oyandığı mistik 
saatı tərənnüm 
edir. Təbiətin 
bərpaedici gücünü 
vurğulayan bu 

əsər həm təbii, həm də yaradıcı 
bir proses kimi davamlı yenidən 
canlanma dövrünə səbəb olur.

Yeni və fərqli texnoloji 
vasitələr, valehedici təbiət və 
idarəolunmaz sosial-siyasi coş-
qunluqla əhatələnən bəşəriyyət 
bir daha təhlükəli vəziyyətlə 
üzləşir. Reza Arameşin irimiqyaslı 
heykəlləri - Payızın bir hissəsi 
– renessans bağının öyrənilməsi 
- qədim abidələrin yıxılmasını 
xatırladaraq, fəthdən daha çox 
zərər çəkmiş yeni bir qəhrəmanın 
yüksəlişindən xəbər verir.

Beş bədii mövqeni gələcək 
üçün fərqli təkliflər kimi qar-
şılaşdıraraq, bu sərgi hər iki 
tərəfdən yanan şam kimi öz 
məhdudiyyətləri ilə qarşı-qarşıya 
qalan bəşəriyyət haqqında bir şeir 

kimi çıxış edir.
Sərginin kuratorları Suad 

Garayeva-Maleki və Byörn 
Geldhofdur.

Sərgiyə giriş sərbəstdir.
Qeyd edək ki, “YARAT” 

Müasir İncəsənət Məkanı 
paytaxt Bakıda yerləşir. Bu 
qeyri-kommersiya təşkilatı 
Aida Mahmudova ilə bir 
qrup rəssam tərəfindən 
2011-ci ildə təsis edilib. 
“YARAT” ölkəmizdə müasir 
incəsənətin dəstəklənməsi və 
geniş ictimaiyyət tərəfindən 
dərk olunması məqsədilə 
fəaliyyət göstərir, Azərbaycan 
incəsənətinin respublika 
daxilində və beynəlxalq 
aləmdə təbliği ilə məşğuldur. 
“YARAT” (azərbaycanca 

“yaratmaq” sözünün mənasında) 
tərəfindən indiyədək əksəriyyəti 
Bakıda təşkil olunmaqla 200-dən 
artıq layihə həyata keçirilib. “YA-
RAT” Müasir İncəsənət Mərkəzi, 
“ARTIM” Layihə Məkanı, “YAY” 
Qalereyası və “YARAT” Ema-
latxanaları “YARAT” Müasir 
İncəsənət Məkanı İctimai Birliyi-
nin tərkib hissələridir.

“YARAT”ın daimi sərgi 
məkanı - “YARAT” Müasir 
İncəsənət Mərkəzi 2015-ci ilin 
martında fəaliyyətə başlayıb. 
Üzü Xəzər dənizinə tərəf açılan 
və sovet dövründə hərbi donan-
manın qərargahı olmuş bu yeni, 
2 min kvadratmetrlik ərazisi 
olan mərkəz müasir incəsənətə 
və onun tədrisinə xidmət edən 
regional miqyaslı qovşaqdır. 
Burada müvəqqəti sərgilərlə 
yanaşı, “YARAT”a məxsus daimi 
kolleksiyanın əsərlərini təqdim 
edən sərgi də nümayiş etdirilir. 
Daimi kolleksiya Qafqaz, Orta 
Asiya və qonşu ölkələri təmsil 
edən görkəmli sənətkarların 
əsərlərindən ibarətdir.

“ARTIM” Layihə Məkanının 
əsas məqsədi gənc və istedadlı 
nəslin motivasiyası və inkişafına 
istiqamətləndirilmiş peşəkar plat-

formanın yaradılması, incəsənət 
təhsil ocaqlarının tələbə və 
məzunlarının yeni eksperimental 
layihələrinə dəstək verməsini 
öhdəsinə götürür.

“YAY” Qalereyası Bakının 
tarixi məkanı, UNESCO-nun 
Dünya İrs Siyahısına daxil edilmiş 
İçərişəhərin mərkəzində yerləşir. 
Qalereya “YARAT” qeyri-kom-
mersiya təşkilatı tərəfindən 
Azərbaycan incəsənəti üçün 
infrastrukturun dəstəklənməsi 
məqsədilə 2012-ci ildə təsis edi-
lib. Qalereya sosial müəssisədir və 
“YAY” Qalereyasında (“yaymaq” 
sözündəndir, ötürmək, çatdır-
maq mənasında) satışlardan əldə 
olunan bütün gəlirlər rəssamlar 
və “YARAT” təşkilatı arasında 
bölüşdürülür.

“YARAT” Rezidentura Proq-
ramı müxtəlif sahələr üzrə açıq, 
tədqiqata əsaslanmış, təcrübəyə 
malik və bizim regionu kəşf 
etməkdə maraqlı olan rəssamlar 
üçün nəzərdə tutulub. Proqram 
üç ay ərzində iştirakçılara öz 
əsərlərini hazırlamağa və çoxsaylı 
rəssamlar, kuratorlar və kolleksi-
yaçılar ilə dialoq aparmağa imkan 
yaradır. Rezidentura proqramının 
sonunda hazırlanmış sənət əsərləri 
“ARTIM” Layihə Məkanında 
nümayiş olunur.

Təhsil proqramı “YARAT”ın 
yarandığı ildən fəaliyyətinin 
əsas məqsədlərindən biridir. 
“YARAT”ın fəaliyyətində əsas 
mahiyyət kəsb edən tədris-təlim 
işi art-rezident proqramların-
dan, praktiki məşğələlərdən, 
mühazirələrdən, ustad dərsləri, 
teatr tamaşaları və film 
nümayişlərindən ibarətdir. 
“YARAT” ictimai proqramları 
keçirməklə geniş auditoriya ilə 
təmasda olmağa çalışır. İctimai 
proqramlar icmaların qurulması 
və müasir incəsənət haqqında 
geniş anlayışın və iştirakın qurul-
masına dəstək göstərir.

AZƏRTAC

TEDxUNEC-in spikerləri uğura 
aparan yolu açıqladılar: Bilik və təhsil 
 � Dekabrın 15-də Azərbaycan Dövlət İqtisad 

Universitetində növbəti TEDxUNEC konfransı keçirilib.

“Çərçivədən kənar” möv-
zusuna həsr olunan konfransın 
ilk spikeri Xəzər Universite-
tinin təsisçisi, Direktorlar və 
Qəyyumlar Şurasının sədri, 
professor Hamlet İsaxanlı olub. 
“Təhsilin gələcəyi – gələcəyin 
təhsili” mövzusunda çıxış edən 
professor bəşəriyyətin gələcəyi 
elmdədir, deyə bildirib. Kitabla 
rəqabət aparan informasiya 
daşıyıcılarının çoxluğuna diqqət 
çəkən H.İsaxanlı əsas bilik 
ötürücülərini informasiya kom-
munukasiya vasitələri, ailə və 
universitet kimi təsnifatlandırıb. 
O, bu vasitələrin hər üçündən 
maksimum yararlanmağı tövsiyə 
edib: “Gələcəyimiz bu gün 
gördüyümüz işlərin davamıdır. 
Yaxşı təhsil, daha yaxşı gələcək 
deməkdir!” 

TEDxUNEC konfransı-
nın ikinci spikeri Azərbaycan 
Yazıçılar Birliyinin katibi, Xalq 
yazıçısı Çingiz Abdullayev 
“Kitablar və açıq düşüncə” 
mövzusu ilə çıxış edib. Xalq 
yazıçısı auditoriya qarşısın-
da “XXI əsrdə necə inkişaf 
etməli?” sualını qoyub. 20-25 
ildən sonra bugünkü peşələrin 
30 faizinə ehtyac olmayacağını 
diqqətə çatdıran Ç.Abdullayev 
bütün dövrlərin tələblərinə 
cavab verməyin yeganə yolunu 
kitabda, elmdə, bilikdə gördü-
yünü bildirib. Xalqın hərtərəfli 
inkişafını mütaliədə görən 
natiq qızların təhsildən yayın-
dırılmasına da diqqət çəkib: 
“Cəmiyyətin əsasını qadınlar 
təşkil edir. Qızları təhsildən 
yayındırmaq birbaşa millətə və 

gələcəyə zərbədir!”
Mərkəzi Klinik 

Xəstəxananın baş həkimi, 
Əməkdar həkim, tibb elmləri 
doktoru Kamran Musayevin 
“Kardiocərrahın ürəyindən 
keçənlər” mövzusunda çı-
xışı da auditoriyanın xüsusi 
marağına səbəb olub. Öz uğur 
hekayəsindən söz açan tanın-
mış kardiocərrah arzularının 
arxasınca ucqar dağ kəndindən 
yola çıxan gəncin yaşadığı 
çətinliklərə baxmayaraq, əzm 
və iradə ilə çalışdığını nümunə 
çəkib. O, gənclərə uğur əldə 
etmək üçün anadan olduqları 
yerin, yaşadıqları şərtlərin və 
aldıqları təhsilin vacib amil 
olmadığını vurğulayıb: “Önəmli 
olan xəyallarınıza inanın və 
onları reallığa çevirmək üçün 
arxasınca gedin. Məqsədə çat-
maq üçün əzmkarlıqla çalışın. 
Dayanmayın, daim inkişaf edin. 

Bu keyfiyyətləriniz olduğu 
müddətdə, uğur qaçılmazdır!”

Bildirək ki, UNEC konf-
ransın təşkili üçün TED 
təşkilatından rəsmi lisenziya 
alıb.

TEDx haqqında: Dünyanın 
alim, ictimai xadim, biznes 
nümayəndələri və digər peşə 
sahiblərini 33 ildən artıqdır 
ki, bir platformada toplayan 
TED (Technology, Enterta-
inment, Design) intellektual 
konfransının məqsədi unikal 
ideyaları paylaşmaqdır. TED 
təşkilatının lokal cəmiyyətlərdə 
təbliğinə şərait yaradan TEDx 
proqramı “Bölüşməyə dəyər 
fikirlər” (Ideas worth sprea-
ding) devizi ilə 2009-cu ildən 
etibarən bütün dünyada təbliğ 
olunur. İndiyədək yüzlərlə şəhər 
və universitetlərdə müstəqil 
TEDx tədbirləri keçirilib və bu 
təşəbbüslər durmadan artır.

Böyük təbiətşünas, müdrik insan


